
ORIZONTS 15Mardi, ils 2 da matg 2023

INTER-NAZIUNAL

DEMOS PER 1. DA MATG
Millis persunas han prend ì part ier a las demonstraziun per il  
1. da matg. Entant ch’igl è stà relativamain ruassaivel a Turitg, ha 
la polizia stuì isolar a Basilea demonstrants dal bloc nair. (srf/fmr)

SURPIGLIÀ FIRST REPUBLIC
La banca americana en pitgiras First Republic vegn surprendida 
dal concern da finanzas JP Morghan Chase. Quai tenor las autor-
itads da finanzas da la California. (sda/fmr)

PLAN DA PASCH
Papa Francestg ha intunà ch’il vatican sa stentia en il tschelà per 
in’iniziativa da pasch en l’Ucraina. El veglia dir dapli tar quai, 
cura ch’i saja uschè lunsch. (sda/fmr)

ELIMINÀ MANADER IS
Il servetsch secret tirc haja eliminà, resp. mazzà il manader da 
l’organisaziun da terrur IS Abu al-Husain al-Husaini al-Kurai-
schi. Quai il president tirc Recep Tayyip Erdogan. (sda/fmr)

FORUM

Patric Ragettli a «da cuminonza a Ruschein» 
Silmeins ina gada ad onn dat ei ina sera per tu-
destg a «da cuminonza», numnadamein lura 
sch’ina persuna envidada sco hosp discuora bu-
ca romontsch, mo ha tuttina ina relaziun cun 
Ruschein. Mesjamna, ils 3 da matg 2023 ei 
quei il cass. Hosp ei il guardiaselvaschina  Patric 
Ragettli.

Ins savess descriver siu mintgagi profes-
siunal cun las suandontas activitads: observar, 
documentar, controllar, preservar – ed adina 
puspei surstar. El hagi in job da siemi, gi Patric 
Ragettli ch’ei carschius si a Flem e che stat da-
pi nov onns cun sia giuvna famiglia a Ruschein. 
Cura ch’el raquenta tgei ch’el vesa tut ora en la 
natira duront sia lavur, lura glischan ses egls. 
Clar, ei dat era lavurs meins attractivas e leg-
reivlas: admonir ni schizun castigiar pervia da 
surpassaments – ni adina puspei vegnir con-
fruntaus cun il tema dil luf ...
Co va quei exact cura ch’ei vegn dumbrau la 
primavera tscharvas ni lieurs? Pertgei drov’ei 
insumma zonas da paus per la selvaschina? Tgei 
observaziuns concretas fa in guardiaselvaschi-
na puncto «intelligenza» dad animals? Da quei 
e dad auter vegn Patric Ragettli a raquintar a 
«da cuminonza». Beinvegnidas ein sco adina 
era persunas d’ordeifer. Suenter l’occurrenza 
vegn offeriu in sitg – aua ni vin. E l’entrada ei 
gratuita.

Patric Ragettli vegn a raquintar mesjamna, ils 3 da matg 
2023 allas 20.15, Casa da scola Crestas, Ruschein.  Dapli 
sin www.dacuminonza.ch 

Maria Cadruvi Patric Ragettli ed in giuven tschéss ch’ei «equipaus» cun in emettur.  FOTO MAD

PREMI DA SPORT GRISCHUN

Tgi daventa sportista u sportist da l’onn?
L’Associaziun grischuna da sport ha dà enconuschent las persunas nominadas per il premi da sport grischun 2023.  
Tranter ils nominads e las nominadas sa chattan er intgins sportists e sportistas rumantschas.

La giuria da la surdada dals premis da sport dal 
Grischun ha nominà sis persunas per il premi 
da sport. Tenor communicaziun a las medias 
da l’Associaziun grischuna da sport èn las brevs 
da candidatura vegnidas inoltradas da las fede-
raziuns da las sportistas e dals sportists.

Voting vegn decidì  
da giuria e public
Nominads èn: Benjamin Bosshard (raiver sin 
glatsch, Degen), Stefan Rogentin (ski alpin, 
Lai), Jasmine Flury (ski alpin, Tavau/Mon-
stein), Dario Caviezel (snowboard, Cuira), 
Annik Kälin (atletica leva, Grüsch) e Fabiana 
Mottis (volleyball, Lostallo). Las surdadas dal 
premi han lieu en l’auditori da la Banca chan-

tunala grischuna, quai a chaschun da la notg 
da sport grischuna da venderdi, ils 2 da zerc-
ladur 2023.

La victura u il victur vegn decidì mintgamai 
per la mesadad tras il voting da la giuria e per 
la mesadad tras il public voting e quai davent 
da sonda, ils 29 d’avrigl fin dumengia, ils 14 da 
matg 2023 tar la Südostschweiz.

A la giuria fan part: Rahel Bachmann («Mi-
gros-Kulturprozent»), Adelina Berther-Pfister 
(cumissiun per promover il sport dal chantun 
Grischun), René Weber (Südostschweiz), Thier-
ry Jeanneret (manader Sport Grischun), Jean-
Pierre Thomas (responsabel per l’event da l’As-
sociaziun grischuna da sport) e Thomas Gilar-
di (president Associaziun grischuna da sport).

Ils premis da sport da las categorias new-
comers da l’onn, dals trenaders/funcziunaris 
da l’onn e da l’uniun da l’onn vegnan decidids 
directamain da la giuria tenor in process fixà.

Nominads sco newcomer da l’onn èn: 
 Marina Kälin (passlung, San Murezzan), Fadri 
Rhyner (freeski, Laax), Anina Hutter (moun-
tainbike e passlung, Trimmis) e Xenia Von 
Siebenthal (snowboard alpin, Tavau).

Nominads sco trenaders/funcziunaris da 
l’onn èn: Toni Cathomen, che s’engascha gia sur 
plirs onns per occurrenzas regiunalas e naziu-
nalas en il Club da Skis Sedrun. Era nominada 
è Marie-Eve Fehr, che s’engascha per il patina-
di artistic en il Grischun, ed era Marco Kälin, 
che s’engascha per l’atletica leva. (cdm/fmr)

Andinas a Mustér.  FOTO SUSI ROTHMUND

